Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Төрийн байгуулалтын байнгын хорооны 2016 оны 7 дугаар сарын 21-ний өдөр /Пүрэв гараг/-ийн хуралдааны гар тэмдэглэл

Улсын Их Хурлын гишүүн Д.Хаянхярваа ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 18 гишүүн ирж, 94.7 хувийн ирцтэйгээр хуралдаан 18 цаг 55 минутад Төрийн ордны “Их эзэн Чингис хаан танхим”-д эхлэв. 

Чөлөөтэй: Б.Наранхүү; 


Нэг. Байнгын хорооны даргыг томилох тухай асуудал

Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул, референт Б.Төгсцэнгэл нар байлцав. 

Байнгын хорооны даргыг томилуулах тухай саналыг Улсын Их Хурлын дэд дарга Ц.Нямдорж танилцуулав. 

Танилцуулгатай холбогдуулан Улсын Их Хурлын гишүүн Ж.Батзандан үг хэлэв. 


Д.Хаянхярваа: - Төрийн байгуулалтын байнгын хорооны даргад Улсын Их Хурлын гишүүн Нямаагийн Энхболдын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:

11


Татгалзсан:

1


Бүгд:


12


91.7 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн О.Содбилэг Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 9 минут үргэлжилж, 19 цаг 04 минутад өндөрлөв.

Тэмдэглэлтэй танилцсан: 


ТӨРИЙН БАЙГУУЛАЛТЫН 


БАЙНГЫН ХОРООНЫ 


ХУРАЛДААН ДАРГАЛАГЧ,


УЛСЫН ИХ ХУРЛЫН ГИШҮҮН




Д.ХАЯНХЯРВАА


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 7 ДУГААР САРЫН 21-НИЙ ӨДӨР 

/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 18 цаг 55 минутад эхлэв.

Д.Хаянхярваа: - Гишүүдийнхээ оройн амгаланг айлтгая. Төрийн байгуулалтын байнгын хорооны хуралдааны ирц 57.9 хувьтай байгаа учраас Төрийн байгуулалтын байнгын хорооны хуралдааныг нээж байна. 

Төрийн байгуулалтын байнгын хорооны хуралдаанаар хэлэлцэх асуудлыг танилцуулъя. Төрийн байгуулалтын байнгын хорооны даргад нэр дэвшүүлэх тухай асуудлыг хэлэлцэнэ. Өөр бусад саналтай гишүүд байна уу? За байхгүй бол хэлэлцэх асуудлаа баталъя. 

Төрийн байгуулалтын байнгын хорооны даргад нэр дэвшүүлэх тухай асуудлыг танилцуулна. Улсын Их Хурлын дэд дарга, Улсын Их Хурлын гишүүн Ц.Нямдорж танилцуулна. 

Ц.Нямдорж: - Та бүхний амгаланг айлтгаж байна. Төрийн байгуулалтын байнгын хорооны даргад олонхийн бүлэг дээр ярилцсаны дагуу Нямаагийн Энхболд гишүүнийг дэвшүүлж байна. 

2000 оноос хойш Улсын Их Хурлын гишүүн, сайд, Улсын Их Хурлын дэд дарга зэрэг албан тушаалыг хашиж байгаа. Туршлагатай парламентч ийм гишүүн. Бусад Н.Энхболд гишүүнтэй холбогдолтой мэдээллийг Та бүхэн сайн мэдэх учраас би танилцуулгаа товчилъё гэж бодож байна. 

Энэ Байнгын хороог удирдах бүрэн дүүрэн бололцоотой хүн гэж үзэж Н.Энхболд гишүүнийг нэр дэвшүүлж байна. Баярлалаа. 

Д.Хаянхярваа: - Ц.Нямдорж гишүүнд баярлалаа. Нэр дэвшигчээс асуух асуулттай гишүүд нэрээ өгнө үү. Ж.Батзандан гишүүнээр тасалъя. Ж.Батзандан гишүүн асууя. 

Ж.Батзандан: - Нэр дэвшигч маань энд сууж байна уу? За тэгэхээр би асуулт, санал хоёроо зэрэг хэлээд явъя. Тэгэхээр нэр дэвшигчийн хувьд төрийн албаны туршлагатай, өндөр мэдлэг боловсролтой хүн учраас Төрийн байгуулалтын байнгын хороог хуулийн хүрээнд чадварлаг удирдана гэдэгт эргэлзэхгүй байгаагаа илэрхийлье. 

Гэхдээ Н.Энхболд гишүүнд хандаж нэг зүйлийг хэлэхэд Төрийн байгуулалтын байнгын хороон дээр гарч байсан урьд урьдын хийсэн сайн ажлуудыг үргэлжлүүлэх, гарч байсан алдаа дутагдлуудыг засч залруулах чиглэлд зоригтой ажиллаарай гэж би хэлмээр байна. 

Төрийн байгуулалтын байнгын хороо Засгийн газрын ажлын алба бол биш. Монгол төрийн албан хаагчдын төрийн албаны тогтвортой байдал, мэргэшсэн байдал, төрийн бодлогын залгамж халаа, үргэлжлэлийг хангах чиглэлд Улсын Их Хурлын Төрийн байгуулалтын байнгын хороо өдөр тутам хараа хяналт тавьж байх ёстой ийм чухал байгууллага. Томоохон бүх томилгоонууд Төрийн байгуулалтын байнгын хороогоор орно. Засгийн газартай, Их Хуралтай холбоотой, захиргааны байгууллагатай холбоотой. Энд бүх томилгоонд, бүх асуудалд бид нухацтай, хариуцлагатай хандмаар байгаа юм. 

Монголбанкны Ерөнхийлөгчийг томилох томилгоон дээр ажлаа авах гэж байгаа нь ирдэг. Өгөх гэж байгаа нь ирдэггүй. Ийм байдлаар хандмааргүй байгаа гэдгийг Төрийн байгуулалтын байнгын хорооны даргаар сонгогдох гэж байгаа, нэр дэвшиж байгаа хүн маань анхаараарай. Шинэ арга барилаар ажиллаасай гэж би хүсч байгаа юм. 

Ардчилсан нам ингэж ажиллаж байсан учраас, ийм муу жишигтэй байсан учраас бид нар ч гэсэн энэ муу жишгийг дагана гэж битгий яриарай. Өмнөх Засгийн газруудын алдааг, Улсын Их Хурлын алдааг битгий гаргаарай. Муутай нь битгий барьцаарай. Сайныг нь үргэлжлүүлээрэй гэж би Нямаагийн Энхболд гишүүнд хэлмээр байгаа юм. 

Ардын нам олонхи болсныг хүн болгон ойлгож байгаа. Олонхи болно гэдэг бол өмнөх Засгийнхаа мууг үргэлжлүүлнэ гэсэн үг биш. Өмнөх Улсын Их Хурлын алдааг үргэлжлүүлнэ гэсэн үг бас биш. Энэ үг олонхийн амнаас их гарч байгаа. Н.Алтанхуяг ингэж байсан учраас бид ингэнэ гэж. Ардчилсан намынхан ийм муу зүйл хийж байсан учраас бид бас хийнэ гэж. Ийм байж болохгүй. 

Өмнөх Улсын Их Хуралд алдаа ч байсан, оноо ч байсан. Алдааг нь засаад оноог нь үргэлжлүүлээд явах ёстой гэдгийг хэлмээр байна. Тэгэхээр энэ Төрийн байгуулалтын байнгын хороог амьд Байнгын хороо болгоорой. Төрийн албаны тухай хууль, дүрэм журмуудыг цэгцлэх, өөрчлөхөөр Улсын Их Хуралд хэлэлцүүлгийн шатанд явж байгаа энэ хуулиудыг батлан гаргаарай. Төрийн албаны халаа сэлгээ нэг улс төрийн хүчнээс нөгөөд төрийн эрх шилжих үед асар их газар авдаг. Энийг нэг замбараатай. Төрийн албаныхаа үндсэн дэг жаяг, ёсыг хүндэтгэсэн, хууль дүрмийн хүрээнд явуулаарай. 

Одоо засаг солигдож байгаа энэ цаг мөчид ажлаа алдана гэдэг айдастай олон мянган төрийн албан хаагчид байна. Энэ хүмүүсийн бид эрхийг нь хамгаалах ёстой. Шинээр томилогдож байгаа дарга нар төрийн албанд улстөржиж хандах улс төрийн хандлагаар төрд хандах хандлага байна. Энийг бид зогсоох ёстой. Энэ болгон дээр манай Нямаагийн Энхболд гишүүн Төрийн байгуулалтын байнгын хорооны шинэ дарга маань сайн ажиллаж чадна гэдэгт би итгэлтэй байгаа. 

За Байнгын хороонд хэд хэдэн чухал дэд хороод байгаа. Сонгогчдын бүртгэлийн дэд хороо гэж байгаа. Энийг чадварлаг хүндээ хариуцуулаад, энэ сонгогчдын бүртгэлийг цэгцэлж авахгүй бол сонгууль болгоноор царцаа нүүлгэсэн гэдэг маргаан гардаг боллоо. Одоо энийг таслан зогсоох ёстой. 

Нутгийн удирдлагын дэд хороо гэж байгаа. Энийг бас чадварлаг хүндээ өгөөрэй. Орон нутаг чинь нутгийн удирдлагын өөрөө удирдах ёсны тогтолцоо үндсэндээ алдагдсан. Нутгийн удирдлагатай…/минут дуусав/

Д.Хаянхярваа: - За санал хэллээ гэж ойлголоо. Ингээд асуулт асуулаа. Одоо гишүүд асуулт асууж, хариулт авах ажил дууссан. Санал хураалт явуулъя. Санал хураалт. 

Улсын Их Хурлын гишүүн Нямаагийн Энхболдыг Төрийн байгуулалтын байнгын хорооны даргаар сонгохыг дэмжье гэсэн томьёоллоор санал хураалт явуулъя. Гишүүд саналаа өгнө үү. 

12-оос 11. 91.7 хувиар дэмжигдэж, Нямаагийн Энхболд Төрийн байгуулалтын байнгын хороон даргаар сонгогдлоо. Дэмжигдлээ. 

Нэгдсэн хуралдаанд оруулах тогтоолын төслийг уншиж танилцуулъя. Монгол Улсын Их Хурлын ТОГТООЛ.

Байнгын хорооны даргыг сонгох тухай. Монгол Улсын Их Хурлын тухай хуулийн 22 дугаар зүйлийн 22.3, 22.4 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1, 15.2 дахь хэсэг санал хураалтын дүнг үндэслэн Монгол Улсын Их Хурлаас ТОГТООХ нь: 

Төрийн байгуулалтын байнгын хороон даргаар Нямаагийн Энхболдыг сонгосугай. 

Энэ тогтоолыг баталсан өдрөөс нь эхлэн дагаж мөрдсүгэй гэсэн ийм тогтоол байна. Энэ тогтоолыг одоо баталдаггүй юм байна. Тийм ээ. Нэгдсэн хуралдаанд оруулж тогтоолын төслийг уншиж танилцуулах юм байна. Тогтоолын төслийг уншиж танилцуулахыг. Санал, дүгнэлт үү? Тийм байна. 

Байнгын хорооны санал, дүгнэлтийг нэгдсэн хуралдаанд илтгэх гишүүнийг томилъё. Энийг О.Содбилэг танилцуулах уу? За О.Содбилэгийг сонгоё. За ингээд Төрийн байгуулалтын байнгын хороон даргаар томилогдон ажиллах болсон Нямаагийн Энхболд даргадаа ажлын амжилт, сайн сайхан бүхнийг хүсье. 

Өнөөдрийн хуралдаан өндөрлөлөө. Баярлалаа ирсэн гишүүд ээ. 

Хуралдаан 9 минут үргэлжилж, 19 цаг 04 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ






Ц.АЛТАН-ОД

